
Arartekoaren 2023R-12-23-0 Ebazpena, 2023ko urriaren 17koa. Honen bidez,
Eusko Jaurlaritzako Berdintasun, Justizia eta Gizarte Politiketako Sailari gomendatu
zaio, adingabeak tartean direnean, malgutu eta homogeneizatu ditzala irizpideak
presoek beren senide eta hurbilekoekin dituzten komunikazioetan, bai eta zenbait
hobekuntza egin ditzala ere, Euskadiko hiru espetxeetan komunikazio horiek
errazteko.

Aurrekariak

1. Arartekoak bilera bat egin ohi du urtero lurralde historiko bakoitzean espetxeetako
hirugarren sektoreko erakundeetako ordezkariekin. Erakunde horien ordezkariek
hiru lurralde historikoetan egindako adierazpenen ondorioz, eta erakunde horretako
kideek espetxeetara egindako bisitetan mahai gainean jarri diren gaien interesa
egiaztatu ondoren, Arartekoak ofiziozko espediente bat irekitzea erabaki zuen,
345/2023/QC erreferentzia-zenbakiarekin. Espediente horri dagokionez, Arartekoak
aktan jasotako ikuskapen-bisitak egin zituen Euskadiko hiru espetxeetan. Zehazki,
2020-05-17an, Espetxeratuen arloko lantaldeko kideek Bizkaiko espetxea bisitatu
zuten, 2023-05-26an Gipuzkoako espetxea eta 2023-08-23an Arabako espetxea.

Ikuskapen-bisita horietan, Arartekoak antzeman zuen =zailtasunak zeudela
espetxean zeuden pertsonen eta haien senideen eta gertukoen arteko
komunikazioak egiteko. Badirudi planteatutako gaiak nahiko garrantzitsuak direla
Arartekoaren esku-hartzea bultzatzeko, 12/2023/QO erreferentzia-zenbakia duen
ofiziozko espediente honen bidez. Espediente honek honako helburu hauek ditu
Euskadiko hiru espetxeei dagokienez:

a) Hiru lurralde historikoetako espetxeetako presoen eta haien senideen eta
gertukoen arteko ahozko komunikazioen egoerari buruzko informazio
eguneratua biltzea.

b) Baliabideak estatuko eta nazioarteko estandarretara egokitzen diren
ebaluatzea, espetxeratuen eta haien seme-alaba adingabeen oinarrizko
eskubideen ikuspegitik.

c) Euskal Autonomia Erkidegoko espetxe bakoitzean ahozko komunikazioetan
jarraituriko irizpideen homogeneotasun-maila zehaztea.

2. Arartekoak idatziz dokumentatu dituen aktetan jasotako informaziotik honako hau
nabarmendu behar da:

a) Bizkaiko espetxeari dagokionez, elkarbizitzako bisitak familia-
komunikazioetarako egokitutako geletan egin ohi dira. Elkarbizitzako
komunikazio 1 ematen da, hilean behin, eta 2 orduko iraupena izan ohi du
bakoitzak.

Elkarbizitzako komunikazioak 13 urtera arteko haurrekin egin ohi dira.
Komunikaziora bertaratu daitekeen gehieneko pertsona-kopuruari
dagokionez, elkarbizitzako komunikazioetara bertaratu daitezkeen seme-
alaben harira egiten den interpretazioari buruzko informazio-zirkularra
aplikatu behar da. Haurrak heldu batekin joan behar dira espetxera
(aita/ama, legezko tutorea edo baimendutako pertsona, hala badagokio).

Bizkaiko espetxeko preso gehienen ezaugarriak eta inguruabarrak direla-eta,
elkarbizitzako =~ komunikazioetarako instalazioak erabiltzen  dituzten
espetxeratuen kopurua beste zentro batzuetakoa baino txikiagoa da,
proportzioan.

Gipuzkoako espetxeari dagokionez, senideekin eta gertukoekin (seme-alaba
adingabeak barne) egiten diren ohiko komunikazioak solastokietan egin ohi
dira.

Elkarbizitzako komunikazioak 13 urte arteko haurrekin egiten dira, amen
departamentuan, eta eremu horretako patioa irekita egon ohi da aipaturiko
komunikazioak gauzatzen diren bitartean. Elkarbizitzako 2 komunikazio
egiten dira, hilean behin, eta 2 orduko iraupena izan ohi du bakoitzak.
Espetxeetako langileen arabera, guztira 12 ordu ematen dira hiru hilez
behin. Aldi berean, elkarbizitzarako bi komunikazio egiteko aukera dago,
presoek hala eskatuz gero.

Espetxeetako langileek adierazi dutenez, elkarbizitzarako komunikazioen
kopurua txikia da.

Arabako espetxeari dagokionez, hilean komunikazio 1 ematen da,
3 ordukoa. Igandeetan egin ohi dira, eta, aldi berean 7 preso egon daitezke
komunikazioan beren familiekin. Horiek egiteko guneak argia eta
balioaniztuna da. Gune horietan ipuinak, liburuak, telebista bat eta adin
ezberdinek erabiltzeko jostailuak daude; hala ere, aukera dago zentrora
norberaren jostailuak eramateko, zeinak funtzionarioek gordetzen baitituzte
bisiten artean.

Kasu honetan, Arabako espetxearen berezitasun azpimarragarria da
Espetxeen Erregelamendua onesteko otsailaren 9ko 190/1996 Errege
Dekretuan ezartzen ez den komunikazio-modalitate baten erabilera
erregularra, hura malgutasunez aplikatzeko irizpideei jarraiki: Familia-
unitateetan 13 urtetik beherako seme-alabak daudenean edo seme-alaba
batzuk 13 urtetik beherakoak direnean eta beste batzuk 18 urtetik
beherakoak, solastokietan komunikatu behar direnean, zentroak aukera

ematen du komunikazioa elkarbizitzarako komunikazioetarako gunean
egiteko.

Berdintasun, Justizia eta Gizarte Politiketako Sailak erakunde honetan
jarraitutako aurreko espediente batean argudiatu zuenez, harremanetarako
komunikazio horiek elkarbizitzarako komunikazioen osagarri gisa egiten dira,
baina ez dituzte besteak ordezkatzen. Sailak hala adierazi zuen: “tal
modalidad se fundamenta en el interés del menor, con objetivo de evitar
situaciones traumadticas, tales como son la existencia de barreras fisicas en
los contactos paterno/materno filiales.”

Horrela, ahozko komunikazioak egin ahal izango dituzte, kontaktuarekin,
elkarbizitzarako komunikazioetara bideratutako gunean; gehienez 6 preso
elkartu ahalko dira beren familia-unitatearekin, goian adierazitako seme-
alaba adingabeen inguruabarrak biltzen badira.

Beraz, 13 presok batera komunikatu ahal izango dute elkarbizitzarako
aretoan igandeetan (6 ahozko komunikaziotan, kontaktuarekin, eta
7 elkarbizitzarako komunikaziotan).

Azaldutakoa ikusita eta informazio nahikoa bildu ondoren, Arartekoak honako ohar
hauek egin ditu:

Gogoetak

Elkarbizitzarako komunikazioei buruz:

Presoek kanpoaldearekin harremanak izateko eskubidea dute. Eskubide hori, oro
har, babestuta eta bermatuta geratzen da, ez bakarrik estatuan, baita nazioartean
ere. Nahiz eta elkarbizitzarako komunikazioak eta horiek egiteko maiztasuna ez
diren araugintzan arautzen, espetxe-zaintzako epaileek irailaren 26ko 1/1979 Lege
Organikoaren (Espetxeen Lege Orokorra) 38. artikuluaren eta Espetxeen
Erregelamenduaren 45.6 artikuluaren inguruan egiten duten interpretazioaren
arabera —zeina beren jarduteko irizpideen (2022ko maiatzean eguneratuak)
34. puntuan jasotzen baita—, seme-alabekin izan ohi diren elkarbizitzarako
komunikazioen maiztasuna ahalik eta handiena izan behar da. lldo horretatik,
espetxe-jurisprudentziak doktrina orokor bihurtzen du komunikazio horiek hilero
ematea, kasu zehatz bakoitzean dauden aukerak eta beharrak kontuan hartuta, eta
preso batzuei mesede egiteagatik, besteei kalterik egin gabe.

Instalazioen baldintzei eta egokitzapenari dagokienez, EAEko espetxe-
administrazioak honako irizpide hauek hartzen ditu kontuan: elkarbizitzarako
komunikazioetara bertaratu daitezkeen seme-alabei buruzko interpretazioaren

inguruko informazio-zirkularrean eta Euskadiko Espetxeetako Zuzendaritza Zentroak
egindako barne-erregimenari eta espetxeko segurtasunari buruzko eskuliburuan
jasotakoak.

Arau-esparru horretan, Arartekoak egokitzat jotzen du honako hauek aipatzea: alde
batetik, Europako Parlamentuaren 2008ko martxoaren 13ko Ebazpena,
emakumeek espetxeetan duten egoera bereziari eta gurasoen espetxeratzeak
gizartean eta familian dituen ondorioei buruzkoa —2007/2116 (INI)—, eta beste
aldetik, Europako Kontseiluaren CM/REC (2018)5 Gomendioa, gurasoak espetxean
dituzten adingabeei buruzkoa. Arau horien argitan, Arartekoak azpimarratu du
funtsezkoa dela testuinguru horretan adingabeen eskubideak eta interes gorena
lehenestea. Zehazki, azpimarratzekoa da haurrek eta nerabeek duten eskubidea eta
beharra espetxeratutako gurasoarekin harreman emozional jarraitua (lotura) izateko;
izan ere, guraso horrek, aldi berean, guraso-funtzioak betetzeko eskubidea eta
betebeharra du, eta espetxe-administrazioak seme-alaben esperientzia positiboak
sustatzeko betebeharra du.

Arartekoak Haur eta Nerabeentzako Bulegoak Eusko Legebiltzarrari egindako
2021. urteko txostenean adierazi zuen bezala, ukaezina da espetxeratzeak familia-
harreman arruntei eusteko oztopo handiak dakartzala, eta eragin handia duela
haurrengan: traumak, estigmak, antsietatea eta gurasoen zaintzaren galera, bai eta
kalteak ere beren hazkuntza-ibilbideko egoera materialean. Arartekoak gogorarazi
du gurasoak espetxean dituzten umeek gainerako umeen eskubide berberak
dituztela, eta ondorioz, gurasoekin harremana erregularra izateko eskubidea dutela,
salbu eta harreman hori umeen interes gorenaren aurkakoa bada. Bestalde,
harreman erregular horrek eragin positiboa izan dezake, ez bakarrik adingabeengan,
baita presoen gizarteratze-prozesuetan ere, elementu motibatzaile gisa duen
balioagatik.

Horrela, espetxeko bisitek jolaserako eta gurasoarekin elkar eragiteko ingurune
egokia eskaini beharko dute, gurasoen eta seme-alaben arteko harremanak sustatu,
mantendu eta garatzeko haurtzarorako egokiena den ingurune batean (nazioartean,
child-friendly anglizismoarekin) edo ahalik eta normalizatuena den ingurune batean,
haurrak seguru, babestuta eta errespetatuta senti daitezen, gune horiek lehen
aipatutakoa ahalbidetzen duten material egokiekin (jostailuak, sofa txikiak eta
aisialdirako eta elkar eragiteko beste elementu batzuk).

Arartekoak egiaztatu ahal izan duenez, elkarbizitzarako komunikazioak emateko
irizpideak desberdinak dira hiru espetxeetan. Aldi berean, horretarako erabiltzen
diren guneak ere establezimendu bakoitzeko azpiegituren ezaugarriengatik eta
zentro bakoitzeko presoen inguruabarrengatik ematen dira.

2. Espetxeetako guneen balio-aniztasunari eta administrazio-praktika egokiei buruz:

Arartekoak garrantzitsutzat jo du Arabako espetxean Espetxeen Erregelamenduan
ezarri gabeko modalitate bat sartzea administrazio-praktika egoki gisa.
Arartekoarentzat funtsezkoa da espetxe-jardueraren garapenean erreferentziatzat
hartzea askatasunean bizitzea (Espetxeen Erregelamenduaren 3. art), are gehiago
18 urtetik beherako adingabeak daudenean.

Ministroen Batzordeak estatu kideei Europako Espetxe Arauei eta Giza Eskubideen
Europako  Auzitegiaren jurisprudentziari buruz emandako Rec(2006)2-
rev Gomendioaren 24. arauan bermatzen da kanpoaldearekin harremana zentzu
zabalean eta ahalik eta modu normalizatuenean izatea, eta espetxeetako agintariek
horretarako behar diren ahaleginak egin beharko dituzte.

Alde horretatik, Arartekoaren ustez, onuragarria da espetxean dauden guneak
modu balioaniztunean aprobetxatzea, aukera gehiago egon daitezen oro har eta,
bereziki, komunikazioetarako geletan, horrelako harremanak izateko.

Euskadiko hiru espetxeetan seme-alaba adingabeekin izan ohi diren komunikazioei
buruz:

a) Bizkaiko espetxeari dagokionez, dauden instalazioak kontuan hartuta,
Arartekoak ikusi du gelek nahikoa material dituztela haurrentzako gune
egokitzat hartzeko (child-friendly). Estatuko zein nazioarteko gutxieneko
estandarrak betetzen dira. Hori esanda, Arartekoak uste du establezimendu
honetan badagoela hobetzeko tartea, bi alderditan: elkarbizitzarako
komunikazioen kopurua eta ad hoc modalitatea egiteko aukera, 18 urtetik
beherakoei dagokienez.

b) Gipuzkoako espetxeari dagokionez, Arartekoak uste du beharrezkoa dela
iritzia ematea presoen eta haien senideen eta gertukoen arteko kontakturik
gabeko ahozko komunikazioak burutzeko kabinei buruz, adingabeak egon
ala ez gorabehera. Eraikinaren azpiegitura eta antzinatasuna direla-eta,
solastokiak txikiak dira eta ez dute behar adinako Ilekurik gehieneko
4 pertsona biltzeko. Beraz, komunikazioa nekez gauzatzen da. Gainera,
nabarmena da beirateek ez dutela gunea behar bezala isolatzen, eta arazo
akustikoak sortzen dituztela aldi berean hainbat komunikazio egiten
direnean.

Elkarbizitzarako komunikazioei dagokienez, Arartekoak azpimarratu du
komunikazioetarako gunea ondo egokitu dela, eta, beraz, murriztu egin dela
espetxean sartzeak haurrengan duen eragina. Hala ere, ez dago ezartzen
komunikazioak ad hoc egin ahal izateko aukera gune horietan 18 urtetik
beherako pertsonak daudenean.

Hala, Arartekoak hobetzeko tartea identifikatzen du establezimendu
honetan, bi alderditan: alde batetik, espetxean dauden pertsonen, senideen
eta gertukoen arteko kontakturik gabeko komunikazio-baldintzetan, eta
beste aldetik, 18 urtetik beherako pertsonak daudenean, solastokietan
kontakturik gabeko asteko ahozko komunikazioak lehen aipatutako ad hoc
modalitatera eraldatzeko aukera.

c) Arabako espetxeari dagokionez, Arartekoak uste du elkarbizitzarako
komunikazioen garapena egokia dela adierazitako arau-erreferentziaren
arabera, nahiz eta badagoen hobetzeko aukera 18 urtetik beherako pertsona
bat badago (familia-nukleoan 13 urtetik beherako beste pertsona bat egon
ala ez gorabehera) komunikazioak ad hoc egiteko aukerari dagokionez.

GOMENDIOA

Arartekoak EAEko espetxe-administrazioari gomendatu dio elkarbizitzarako
komunikazioak emateko irizpideak malgutu eta homogeneizatu ditzala, horien
maiztasuna eta iraupena ahalik eta handiena izan dadin. Hala ere, horrek ez du
esan nahi posible denik preso batzuei beste batzuei baino mesede handiagoa
egitea.

Era berean, Euskadiko Espetxeetako Zuzendaritza Zentroari gomendatu dio
modu arrunt eta orokor gisa jaso ditzala elkarbizitzarako guneko ahozko
komunikazioaren modalitatea zein aukera hori 18 urtetik beherako pertsonetara
hedatzea, familia-nukleoan 13 urtetik beherako beste pertsona bat egon ala ez
gorabehera; gobernu onaren, administrazio-praktika egokiaren eta haurren eta
nerabeen eskubideen ikuspegitik.

Espetxeei dagokienez, Arartekoak honako esku-hartze hauek gomendatu dizkio
Berdintasun, Justizia eta Gizarte Politiketako Sailari espetxe bakoitzean:

a. Bizkaiko espetxea: Egiten diren elkarbizitzarako komunikazioen kopurua
sustatzea, bai eta 18 urtetik beherakoei ad hoc modalitatea egiteko
aukera ere.

b. Gipuzkoako espetxea: Espetxean dauden pertsonen eta haien senideen
edo gertukoen arteko komunikazioetarako erabiltzen diren kabinen
baldintzak hobetzea, eta 18 urtetik beherakoei buruzko komunikazioak
ad hoc egitea ahalbidetzea.

c. Arabako espetxea: Seme-alaba adingabeekin komunikatzeko irizpideen
aplikazioa 18 urtera arte zabaltzea.

